
IV





Arvì duse durmì! — divan i vegl,
Ma a mi me pa’ ’na mascima sbaglià;
I zuveni d’anchêu ne dan di spegi
E no se san d’in letto mai levà.

Per cunto me no trêuvo differenza
Da un a l’atro meise pe durmì,
Co’ sêunno gh’ho mai tanta cunfidenza
Che tûtto l’anno o l’è o meise d’Arvì.

Però quando gh’aveivo a me Ginetta,
In letto se ghe stava megio assè,
Se dimo quarche duse parolletta
E i baxi se i seangiavimo a cassè.

Atro che Arvì! o l’êa sempre d’Agusto,
E venn-e ne buggivan da-a pasciun,
A vitta l’êa pe’ nui sempre all’assusto
E collaudamo e molle do saccun.







V





Che bello meise Mazzo, me cumpagne,
Tûtto incanti, profûmi e sedussiuin;
Sun diventè giardin tûtte e campagne
E l’âzenetto canta e sêu canzuin.

L’ò o meise cunsacrou a-e scampagnate,
A-e culassiuin co’e fave e i salamin,
O meise che ritorna e serenate,
I canti in sce-a chitara e o mandulin.

L’è o meise che se vedde a vista duggia,
Mentre se pa’ ciû arzilli diventè;
O sangue drento e venn-e ne simuggia
E s’è disposti a fa bestialitè....

O gh’è di baxi in ogni ventixello,
Gh’è ûn palpito d’amù in tûtte e sciûe,
Tûtto vive de Mazzo e fa o franguello,
E chi no sa cantà ch’o ghe scigue!

